
 

 

Penjaga kuda diberkas kerana dipercayai edar dadah 
15/05/2013 8:37pm 

IPOH - Polis menahan seorang penjaga kuda selepas dipercayai mengedar dadah jenis heroin dan 
memiliki senjata api dalam satu serbuan di sebuah rumah di Tanjung Rambutan di sini. 

Timbalan Ketua Polis Perak, Datuk A.Paramasivam berkata, lelaki 27 tahun itu ditahan di sebuah bilik 
semasa sepasukan polis menyerbu sebuah rumah di Jalan Besar, Kampung Cheh di Tanjung 
Rambutan pada pukul 11 malam, Isnin lalu. 

Semasa serbuan itu, polis menemui 16 paket plastik berisi dadah dipercayai heroin dengan anggaran 
berat 42 gram dari beg pinggang yang disimpan di bilik itu. 

Selain dadah bernilai RM1,200 itu, polis turut menjumpai sepucuk pistol jenis Baretta .22 kaliber 
bersama satu kelopak di bumbung garaj kereta di rumah berkenaan, katanya kepada pemberita di 
sini hari ini. 

Suspek yang berasal dari Segambut, Selangor itu didapati positif dadah dan mempunyai rekod 
jenayah lampau selain pernah menjalani hukuman penjara selama 10 bulan sebelum dibebaskan 
pada Julai tahun lepas atas kesalahan berkaitan dadah, katanya. 

Paramasivam berkata, lelaki yang dipercayai mengedar dadah di sekitar Tanjung Rambutan itu 
direman sehingga Isnin depan. 

Beliau berkata, polis menyiasat kes itu di bawah Seksyen 39B Akta Dadah Berbahaya 1952 yang jika 
sabit kesalahan boleh dihukum gantung sampai mati. 

Kes terbabit turut disiasat mengikut Seksyen 33 Akta Senjata Api 1960. - Bernama 

 
 
 


